
PWYLLGOR TROSOLWG A CHRAFFU ADNODDAU CORFFORAETHOL
14 RHAGFYR 2023

Cofnodion cyfarfod Pwyllgor Trosolwg a Chraffu Adnoddau Corfforaethol Cyngor 
Sir y Fflint a gynhaliwyd fel cyfarfod hybrid ddydd Iau, 14 Rhagfyr 2023

YN BRESENNOL: Y Cynghorydd Richard Jones (Cadeirydd)
Y Cynghorwyr: Bernie Attridge, Bill Crease, Alasdair Ibbotson, Allan Marshall, 
Vicky Perfect, Kevin Rush, Jason Shallcross, Sam Swash, Linda Thomas ac 
Arnold Woolley

DIRPRWYON: Y Cynghorydd: Gina Claydon (ar ran Gina Maddison)

HEFYD YN BRESENNOL:  Y Cynghorwyr David Coggins Cogan, Carol Ellis ac 
Andrew Parkhurst fel arsylwyr

CYFRANWYR: Y Cynghorydd Dave Hughes (Dirprwy Arweinydd ac Aelod 
Cabinet Gwasanaethau Stryd a’r Strategaeth Gludiant Ranbarthol), y 
Cynghorydd Christine Jones (Dirprwy Arweinydd ac Aelod Cabinet 
Gwasanaethau Cymdeithasol a Lles), y Cynghorydd Paul Johnson (Aelod 
Cabinet Cyllid, Cynhwysiant a Chymunedau Cryf), y Prif Weithredwr, Prif 
Swyddog (Llywodraethu), Rheolwr Cyllid Corfforaethol, Rheolwr Corfforaethol 
(Pobl a Datblygu Sefydliadol), Rheolwr Corfforaethol (y Rhaglen Gyfalaf ac 
Asedau) a Rheolwyr Cyllid Strategol

HEFYD YN Y CYFARFOD: Rheolwr y Gwasanaethau Democrataidd a’r tîm

49. DATGAN CYSYLLTIAD

Dim.

50. COFNODION

Cymeradwywyd cofnodion y cyfarfod a fu ar 16 Tachwedd 2023, fel y’u 
cynigiwyd a’u heiliwyd gan y Cynghorwyr Bernie Attridge ac Arnold Woolley.

PENDERFYNWYD:

Cymeradwyo’r cofnodion fel cofnod cywir.

51. OLRHAIN CAMAU GWEITHREDU

Cyflwynodd Rheolwr y Gwasanaethau Democrataidd ddiweddariad ar 
gamau gweithredu o gyfarfodydd blaenorol a dywedodd bod y rhai ynghlwm â 
hyfforddiant ar wytnwch seiber ac ymholiadau cyllid hefyd wedi’u cwblhau.

Diolchodd y Cynghorydd Alasdair Ibbotson i’r swyddogion am yr ateb i’w 
ymholiad ar y newid defnydd dros dro ar gyfer cronfa wrth gefn Diwygio’r 
Gyfundrefn Les a gofynnodd am eglurhad ynghylch a oedd y Cyngor yn parhau i 
ddarparu’r gwasanaeth Help i Hawlio a’i ffynhonnell gyllid.  Cytunodd y 
swyddogion Cyllid i gyfeirio’r ymholiad yn ôl at y gwasanaeth i gael ateb.



Yn dilyn ymholiad y Cynghorydd Carol Ellis yng nghyfarfod mis Tachwedd 
ar amrywiannau yng nghyllideb y Gwasanaethau Cymdeithasol, cytunodd y 
swyddogion i anfon yr ateb ymlaen, a oedd wedi’i rannu gyda’r Pwyllgor.

Cyfeiriodd y Cynghorydd Sam Swash at y wybodaeth a rannwyd ar 
ddyraniad y Cynllun Datblygu Lleol a cheisiodd gadarnhad bod hwn yn cael ei 
drosglwyddo yn ôl i’r cronfeydd wrth gefn cyffredinol fel arbediad gyda’r eitemau 
ychwanegol yn cael eu cofnodi fel pwysau cyllidebol yn ystod y flwyddyn, fel y 
cytunwyd yn y cyfarfod.  Cyfeiriodd hefyd at y rhestr o wasanaethau arbenigol 
oedd yn cael eu hariannu’n flaenorol gan y dyraniad hwnnw cyn 2016 a holodd 
sut roedd y gwasanaethau wedi’u hariannu ers hynny.  Cytunodd y swyddogion i 
gyfeirio hyn at y Prif Swyddog i roi ateb.

Cafodd yr argymhelliad ei gynnig a’i eilio gan y Cynghorwyr Bernie 
Attridge a Jason Shallcross.

PENDERFYNWYD:

Bod y Pwyllgor yn nodi’r cynnydd sydd wedi’i wneud.

52. RHAGLEN GWAITH I’R DYFODOL

Cyflwynodd Rheolwr y Gwasanaethau Democrataidd y Rhaglen Gwaith i’r 
Dyfodol gyfredol a dywedodd y gallai’r diweddariad ar becynnau gofal wedi’u 
hariannu ar y cyd symud i fis Ionawr yn dibynnu ar yr eitemau oedd wedi’u trefnu.

Gofynnodd y Cynghorydd Alasdair Ibbotson am fwy o fanylion ar 
ddyraniadau cyllidebau mewn portffolios lle nad oedd llawer neu ddim 
amrywiannau.  Tynnodd y Rheolwr Cyllid Corfforaethol sylw at y wybodaeth oedd 
yn yr atodiad a chytunodd i fwy o fanylder gael ei ddarparu yn yr adroddiad nesaf 
ar fonitro’r gyllideb.  Cadarnhaodd hefyd y byddai adroddiad diweddaru arall ar 
gyllideb 2024/25 yng nghyfarfod mis Ionawr.

Ar gais y Cadeirydd, byddai adroddiad ar adolygiad yr ystadau diwydiannol 
yn cael ei drefnu at gyfarfod yn y dyfodol fel roedd y Cyngor Sir yn ei gytuno.

Ar sail hynny, cynigwyd ac eiliwyd yr argymhellion gan y Cynghorwyr 
Bernie Attridge ac Arnold Woolley.

PENDERFYNWYD:

(a) Nodi’r Rhaglen Gwaith i’r Dyfodol; a

(b) Rhoi awdurdod i Reolwr y Gwasanaethau Democrataidd, wrth ymgynghori 
â Chadeirydd y Pwyllgor, amrywio’r Rhaglen Gwaith i’r Dyfodol rhwng 
cyfarfodydd, yn ôl yr angen.



53. STRATEGAETH ARIANNOL TYMOR CANOLIG A CHYLLIDEB 2024/25 

Cyflwynodd y Rheolwr Cyllid Corfforaethol ddiweddariad ar y swm 
ychwanegol angenrheidiol i’r gyllideb ar gyfer 2024/25 a chynnydd ar 
ddatrysiadau posib’ ar gyfer y gyllideb, cyn i’r Cabinet ei ystyried.

Ers cyfarfod mis Tachwedd, roedd Datganiad yr Hydref wedi’i gyhoeddi 
gan y Canghellor gyda rhannau allweddol yn ymwneud â gostyngiadau i drethi 
sy’n effeithio ar unigolion a busnesau, a oedd yn golygu y byddai’n annhebygol 
bod unrhyw gyllid canlyniadol ychwanegol i Lywodraeth Leol i wella’r Setliad Dros 
Dro oedd i ddod gan Lywodraeth Cymru (LlC) ar 20 Rhagfyr.

Roedd crynodeb o newidiadau i bwysau ers mis Medi wedi arwain at swm 
angenrheidiol ychwanegol diwygiedig i’r y gyllideb o 33.187m.  Roedd cyfanswm 
o £22.097m o ddatrysiadau cyllidebol wedi’u canfod hyd yma, oedd yn gadael 
swm angenrheidiol ychwanegol o £11.090m i osod cyllideb gyfreithlon a 
chytbwys ar gyfer 2024/25.  Roedd yr adroddiad yn nodi nifer o risgiau parhaus 
oedd yn cael eu monitro’n ofalus ac opsiynau eraill ar gyfer y gyllideb oedd yn 
parhau i gael eu hystyried.  Roedd gwaith brys ar fynd i ystyried gostyngiadau 
eraill i gostau er mwyn ceisio cau’r bwlch oedd yn weddill.  Roedd y darlun 
cenedlaethol yn dangos bod pob awdurdod lleol yng Nghymru’n wynebu heriau 
ariannol sylweddol tebyg.  Byddai’r Aelodau’n cael eu briffio ar ganlyniad y 
Setliad Dros Dro cyn y Nadolig.

Mynegodd y Cadeirydd bryder am raddfa gostyngiadau eraill i’r gyllideb yr 
oedd gofyn i’r portffolios ddod o hyd iddynt a dywedodd y dylai’r sefyllfa 
ddisgwyliedig a’r datrysiadau posib’ fod wedi’u cyfleu’n fwy eglur yn gynharach, 
yn enwedig o ystyried faint o herio fu mewn cyfarfodydd blaenorol.  Aeth yn ei 
flaen i sôn am yr arweinyddiaeth wleidyddol gan holi a oedd sylwadau wedi’u 
cyflwyno i LlC ar bwysau oedd yn deillio o’r galw mawr parhaus ar wasanaethau 
Anghenion Dysgu Ychwanegol a digartrefedd.

Yn ateb i’r ymholiadau, rhoddodd y Rheolwr Cyllid Corfforaethol eglurhad 
ar ostyngiad yn yr arbedion effeithlonrwydd o’r portffolio asedau a dywedodd fod 
y gostyngiad tebygol i gyllid oedd yn deillio o’r cynnydd i Gyllid Allanol Cyfun LlC 
yn seiliedig ar wybodaeth gychwynnol o’r Is-grŵp Dosrannu a bod y drafodaeth 
arno’n parhau.  Rhoddwyd eglurhad hefyd ar fodelu Treth y Cyngor a dull 
darbodus yr arbediad ym mlwyddyn 2 o’r Adolygiad Actiwaraidd.  O ran risgiau, 
eglurwyd bod disgwyl cadarnhad gan LlC ar gyllid ar gyfer y pwysau ynghlwm â 
chyfraniadau cyflogwyr at bensiwn athrawon.

Dywedodd y Prif Weithredwr y byddai’r rhaglen drawsnewid strategol yn 
creu sefyllfa gyllidebol gynaliadwy at y dyfodol gyda ffrydiau gwaith yn 
canolbwyntio ar warchod sefyllfa ariannol y Cyngor, yn enwedig o ystyried 
lefelau’r arian wrth gefn sydd ar gael.

Rhoddodd y Cynghorydd Paul Johnson gyd-destun o ran sefyllfa ariannol 
Sir y Fflint o gymharu ag awdurdodau eraill a rhoddodd sicrwydd bod sylwadau’n 
parhau i gael eu gwneud.  Aeth yn ei flaen i sôn am ddefnyddio dull pwyllog ar 
gyfer proses y gyllideb i weithio drwy’r data oedd ar gael.



Wrth drafod y posibilrwydd o gysoni ffioedd maethu, gofynnodd y 
Cynghorydd Alasdair Ibbotson a oedd ffioedd y Cyngor yn is na’r lefel arfaethedig 
a chyfartaledd Cymru ac os felly, a oedd hyn yn effeithio ar bwysau y Tu Allan i’r 
Sir.  Cytunodd y Rheolwr Cyllid Corfforaethol i gael ateb gan y gwasanaeth.  Yn 
ateb i gwestiynau eraill, rhoddodd eglurhad ar gyfrifiadau Treth y Cyngor a 
phwysau chwyddiant Model Cyflawni Amgen.  Eglurodd hefyd fod yr elw 
buddsoddi ychwanegol disgwyliedig o £0.500m yn seiliedig ar amcangyfrif 
Arlingclose Ltd a chytunodd i rannu rhagor o fanylion ar y rhagdybiaethau a 
ddefnyddiwyd yn y cyfrifiadau o ran y gyfradd sylfaen.

Rhoddodd y Prif Weithredwr eglurhad ar dynnu’r pwysau costau gwastraff 
masnachol ar gyfer 2024/25 a’r angen am ganolbwyntio mwy ar wella ailgylchu 
gwastraff y cartref.

Adleisiodd y Cynghorydd Bernie Attridge y pryderon am ofyn i bortffolios 
ddod o hyd i ragor o arbedion ar y pwynt hwn a gofynnodd am eglurhad ar 
unrhyw opsiynau eraill ar wahân i’r rhai oedd eisoes wedi’u dynodi’n ‘goch’.  
Mynegodd bryderon am nifer o risgiau parhaus, yn cynnwys digartrefedd, a 
gofynnodd a ystyriwyd dod â chyllidebau dirprwyedig ysgolion dan reolaeth y 
Cyngor.

Dywedodd y Rheolwr Cyllid Corfforaethol y byddai asesiad risg yn cael ei 
gynnal ar y gyllideb ddigartrefedd o ran lefel y mesurau lliniaru ar gyfer 2024/25 
ac y byddai cyllidebau ysgolion yn ffurfio rhan o ystyriaethau terfynol y gyllideb.  
Ychwanegodd fod y risg ynghlwm â phensiynau athrawon yn aros am drafod 
gyda LlC a byddai’n ystyried a ddylid ei chynnwys fel risg ar y pwynt hwn.

Yn ateb i sylwadau am yr heriau parhaus wrth recriwtio a dal gafael ar 
staff, dywedodd y Prif Weithredwr fod y moratoriwm ar wariant nad oedd yn 
hanfodol yn debygol o arwain at rewi pob swydd wag yn y Flwyddyn Newydd, ar 
wahân i’r rhai oedd ag achos busnes cadarn i’w hategu ac yn golygu lefel uwch o 
risg.

Adleisiodd y Cynghorydd David Coggins Cogan y pryderon am dorri 
rhagor ar gyllidebau portffolios a’r amser oedd ar gael i graffu ar ddewisiadau, 
gan ddweud bod arbedion yn unig yn annhebygol o bontio’r bwlch yn y gyllideb.  
Dywedodd hefyd nad oedd y ddirwy bosib’ am fethu targedau ailgylchu gwastraff 
yn risg untro os oedd perfformiad yn parhau i fod yn is na’r targedau yn y dyfodol.

Ar y pwynt diwethaf, soniodd y Rheolwr Cyllid Corfforaethol am ddefnyddio 
cronfeydd wrth gefn at raid a rhoi rhagor o ystyriaeth i’r sefyllfa dan sylw.  Byddai 
gwaith ar gynigion terfynol i gyllideb portffolios yn cael ei rannu gyda Phwyllgorau 
Trosolwg a Chraffu ym mis Ionawr, cyn pennu’r gyllideb yn derfynol fis Chwefror.

Yn ateb i bryderon tebyg gan y Cynghorydd Bill Crease am amser oedd ar 
gael i wneud penderfyniadau cytbwys, soniodd y Cynghorydd Paul Johnson am 
gyflymder newidiadau a’r achos ar y cyd ag awdurdodau eraill dros gael datrysiad 
cyllid tecach.

Fe wnaeth y Cynghorydd Ibbotson eto grybwyll rôl pob Aelod etholedig yn 
y gwaith o osod y gyllideb.  Yn unol â’r cais, cytunodd y swyddogion i ddarparu 



dadansoddiad mewn ymateb i gwestiynau ynghlwm â chyfrifiadau Treth y 
Cyngor.

Nododd y swyddogion y cais gan y Cynghorydd Sam Swash i Dabl 1 
gynnwys llinellau cyfanswm cyllidebau yn adroddiadau’r dyfodol, i gynorthwyo’r 
Aelodau i graffu ar newidiadau.

Ar sail hynny, cynigwyd ac eiliwyd yr argymhellion gan y Cynghorwyr 
Bernie Attridge ac Allan Marshall.

PENDERFYNWYD:

Ar ôl ystyried yr adroddiad ar y Strategaeth Ariannol Tymor Canolig a Chyllideb 
2024/25, i’r pryderon a godwyd gan y Pwyllgor gael eu cyflwyno i’r Cabinet ar 19 
Rhagfyr 2023.

54. CYNLLUN CYDRADDOLDEB STRATEGOL DRAFFT 2024–28

Cyflwynodd y Rheolwr Corfforaethol (y Rhaglen Gyfalaf ac Asedau) 
Gynllun Cydraddoldeb Strategol drafft 2024–28 ac amcanion cydraddoldeb i’w 
hystyried a gwneud sylwadau arnynt.  Ar ôl llawer o waith ymgysylltu gyda 
grwpiau lleol a budd-ddeiliaid, roedd y Cynllun i gael ei gymeradwyo gan y 
Cabinet er mwyn ei gyhoeddi mewn ymgynghoriad cyhoeddus yn gynnar yn y 
Flwyddyn Newydd er mwyn cyrraedd y dyddiad cau i gyhoeddi ym mis Ebrill 
2024.

Siaradodd y Cynghorydd Paul Johnson am waith i gynnwys ymrwymiadau 
cydraddoldeb yn rhan o weithgareddau caffael.

Fel y nodwyd, byddai’r swyddogion yn newid y cyfeiriad e-bost 
corfforaethol oedd yn y ddogfen.  Ar sail hynny, cynigwyd ac eiliwyd yr 
argymhelliad gan y Cynghorwyr Bernie Attridge ac Arnold Woolley.

PENDERFYNWYD:

Yn amodol ar newid y cyfeiriad e-bost, derbyn Cynllun Cydraddoldeb Strategol 
drafft 2024–28.

55. ADRODDIAD CANOL BLWYDDYN AR BERFFORMIAD CYNLLUN Y CYNGOR 
2023–24

Cyflwynodd y Prif Weithredwr yr adroddiad monitro i adolygu’r cynnydd ar 
ganol y flwyddyn yn ôl blaenoriaethau Cynllun y Cyngor a nodwyd ar gyfer 
2023/24.  Roedd yn adroddiad yn seiliedig ar eithriadau oedd yn canolbwyntio ar 
feysydd perfformiad oedd ddim yn cyrraedd eu targed ar hyn o bryd.

Dan gylch gwaith y Pwyllgor hwn, roedd un gweithgaredd oedd ddim yn 
dangos llawer o gynnydd yn ymwneud â’r adolygiad o’r strategaeth ystadau 
diwydiannol.  Roedd dadansoddiad o gynnydd o gymharu â’r dangosyddion 
perfformiad yn dangos pedwar maes lle’r oedd tanberfformio ar y targed dan 
flaenoriaethau Tlodi a Chyngor sy’n Cael ei Reoli’n Dda.



Ynghlwm â chanran y galwadau ffôn oedd yn cael eu hateb yn y Ganolfan 
Gyswllt, rhoddodd y Prif Swyddog (Llywodraethu) gefndir i’r heriau recriwtio a 
chadw staff oedd yn parhau i fod o fewn y gwasanaeth hwnnw, fel y gwelwyd 
mewn adroddiadau blaenorol.  Fel un o’r ffrydiau gwaith dan newid sefydliadol, 
byddai cefnogaeth ychwanegol yn cael ei chyflwyno dros dro i wella gwytnwch a 
sefydlogrwydd o fewn y gwasanaeth trwy edrych ar opsiynau ar gyfer 
deallusrwydd artiffisial (AI).

Dywedodd y Cadeirydd fod gostyngiad yn nifer y mesuryddion a chynnydd 
yn y mesuryddion ‘coch’ ers 2022/23 yn awgrymu dirywiad mewn perfformiad ar y 
cam hwn.

Wrth gydnabod y camau oedd yn cael eu cymryd i ymdrin â’r pwysau o 
fewn y Ganolfan Gyswllt, awgrymodd y Cynghorydd Alasdair Ibbotson y byddai 
angen camau gweithredu mwy a fyddai’n cynnwys rhagor o bwysau costau i 
wella’r perfformiad.

Yn ateb, eglurodd y Prif Swyddog y byddai canfyddiadau gwaith 
dadansoddi data i ddeall effaith deallusrwydd artiffisial ar berfformiad yn cael eu 
rhannu gyda’r Aelodau pan fyddent ar gael.

Roedd y Cynghorydd Bernie Attridge yn croesawu’r eglurhad, a holodd am 
fanteision cael cwmni allanol i ateb galwadau.  Cytunodd y Prif Swyddog i drafod 
gyda’r rheolwr gwasanaeth i ofyn am gostau hyn o gymharu â gwasanaeth gwell 
gan y Ganolfan Gyswllt gyda thechnoleg deallusrwydd artiffisial.

Wrth drafod cael cwmni allanol i ateb galwadau, soniwyd bod angen i 
atebwyr galwadau fod â’r wybodaeth leol a’r hyfforddiant angenrheidiol, yn 
ogystal â bodloni gofynion y Gymraeg.

Cafodd yr argymhellion eu cynnig a’u heilio gan y Cynghorwyr Bernie 
Attridge a Jason Shallcross.

PENDERFYNWYD:

(a) Bod y Pwyllgor yn cefnogi’r lefelau o gynnydd a hyder o ran cyflawni’r 
blaenoriaethau yng Nghynllun y Cyngor 2023–28 i’w cyflawni yn 2023/24;

(b) Bod y Pwyllgor yn cefnogi perfformiad cyffredinol yn ôl mesurau / 
dangosyddion perfformiad Cynllun y Cyngor 2023/24; a

(c) Bod y Pwyllgor wedi’i sicrhau drwy’r eglurhad a roddwyd ar gyfer y 
meysydd hynny sy’n tangyflawni.

56. MONITRO CYLLIDEB REFENIW 2023/24 (MIS 7)

Cyflwynodd y Rheolwr Cyllid Strategol sefyllfa monitro cyllideb refeniw 
2023/24 ym mis 7 ar gyfer Cronfa’r Cyngor a’r Cyfrif Refeniw Tai, cyn i’r Cabinet 
ei hystyried.

O ran Cronfa’r Cyngor, roedd y sefyllfa ddisgwyliedig ar ddiwedd y 
flwyddyn yn golygu bod bwlch o £3.671m, heb gynnwys effaith y dyfarniad cyflog 



a fyddai’n dod o’r cronfeydd wrth gefn, ar y pryd wedi’i amcangyfrif yn £2.727m.  
Byddai hyn yn gadael balans ar ddiwedd y flwyddyn yn y gronfa wrth gefn at raid 
o £3.664m ar ôl ystyried yr amcangyfrif o effaith y dyfarniadau cyflog a’r 
dyraniadau a gymeradwywyd yn flaenorol.  Roedd trosolwg o amrywiannau 
sylweddol ar draws portffolios yn ystod y cyfnod yn dweud bod lefel y costau 
disgwyliedig ychwanegol ar gyfer digwyddiadau tywydd garw yn debygol o 
gyrraedd y trothwy ar gyfer Cyllid Cymorth Ariannol at Argyfwng gan Lywodraeth 
Cymru (LlC).  Roedd yr adroddiad yn cynnwys y sefyllfa ddiweddaraf ar risgiau yn 
ystod y flwyddyn a materion oedd yn dod i’r amlwg, ynghyd ag arbedion 
disgwyliedig oedd wedi’u cynllunio yn ystod y flwyddyn.  O ran cronfeydd wrth 
gefn heb eu clustnodi, adroddwyd mai £3.212m oedd balans y Gronfa wrth Gefn 
at Galedi Covid-19 ac y byddai’r gronfa wrth gefn oedd wedi’i chlustnodi at incwm 
Treth y Cyngor yn cael ei hargymell i’w throsglwyddo i’r Gronfa wrth Gefn at Raid.

O ran y Cyfrif Refeniw Tai, byddai tanwariant disgwyliedig yn ystod y 
flwyddyn o £0.100m yn is na’r gyllideb yn gadael balans terfynol heb ei glustnodi 
o £3.297m, a oedd yn uwch nag argymhelliad y canllawiau ar wariant.

Yn ateb i gwestiynau gan y Cynghorydd Bernie Attridge, rhoddwyd 
eglurhad ynglŷn â mân newidiadau cronnol ar draws y Gwasanaethau Plant a’r 
newid mewn cyfraddau ar gyfer lleoliadau y tu allan i’r sir.  O ran Tai a 
Chymunedau, byddai’r swyddogion yn cael gafael ar ymateb i’r penderfyniad 
oedd y tu cefn i ddyraniad y Grant Cymorth Tai o fewn Datrysiadau Tai ac yn ei 
rannu.

Yn dilyn sylwadau’r Cynghorydd Alasdair Ibbotson ar danwariant 
Cynllunio, yr Amgylchedd a’r Economi a’r eglurhad blaenorol ar newidiadau yng 
nghyllideb y portffolio, cyfeiriodd y Cadeirydd at y wybodaeth fanwl oedd yn yr 
atodiad.

Ar sail hynny, cafodd yr argymhellion eu cynnig a’u heilio gan y 
Cynghorwyr Bernie Attridge a Jason Shallcross.

PENDERFYNWYD:

Ar ôl ystyried Adroddiad Monitro Cyllideb Refeniw 2023/24 (mis 7), bod y 
Pwyllgor yn cadarnhau nad oes unrhyw faterion penodol i’w codi gyda’r Cabinet.

57. AELODAU O’R WASG YN BRESENNOL

Roedd un aelod o’r cyhoedd yn bresennol.

(Dechreuodd y cyfarfod am 10am a daeth i ben am 12.25pm)

…………………………
Y Cadeirydd


